
గొందఱు మునివ్రేలు కుంభిని నూని

పొందించి చూపు లంబుజమిత్రునందు

ప్రసృతోర్ద్వబాహులై పంచాగ్నిమధ్య

వసతి చలించక వరలువారలును

కొందఱు నీటిలోఁ గుత్తుకబంటి

నొందు గోముఖవృత్తి నుదకభక్షులయి

అనిశంబు నక్షి నాహరిఁ బ్రతిష్ఠించి

కనుంగొంచు నెంతె నిల్కడ నుండువారు

కొంద ఱాసననిష్టఁ గూర్చుండి చూడ్కి

పొందుగా నాసాగ్రమున గీలుకొల్పి 990 

హృదయాంబుజంబున నీశ్వరు నిల్పి

పదరక నానందభరితులౌవారు

నందు కొందఱు కపాలాసనస్థితులు

జెంది నందకుమారు శ్రీ శ్రీనివాసు

భావించి దృఢముగాఁ బ్రణవజపంబు

గావింపు చున్నతిఁ గనుపట్టువారు

వెస కొంద ఱయ్యరవిందలోచనుని

బిసతంతునిభ నాడిపేర్మి భ్రూమధ్య

మున నిల్పి ఘనయోగమునఁ బ్రాణములను

తనవశంబుగం జేసి తనరెడువారు 
1000 

నగుచు నమ్మునివర్యు లలర సోద్యముగ

జగదాదికర్త యాజలజసంభవుఁడు

సమశిరోగ్రీవనిశ్చలగాత్రుఁ డగుచు

సముదగ్ర మగు వ్యాఘ్రచర్మంబునందు

నాసనాసీనుఁడై యనితరాసక్తి

